
ASTUDIAETH ACHOS SIR FYNWY Gorffennaf – Medi 2025
(newidiwyd yr enwau er mwyn cadw cyfrinachedd)
Cafodd Ethan a’i fam Juliet eu hatgyfeirio gan eu meddyg teulu at wasanaeth G-PIMHS. Pan oedd Ethan yn 4 mis oed aeth Juliet at y meddyg teulu gydag iselder ôl-enedigaeth. Dyrannwyd yr achos i un o therapyddion y tîm oedd wedi cael hyfforddiant mewn seicotherapi a alwyd yn Seicotherapi Datblygiadol Dyadig (DPP). Ymwelodd y therapydd â chartref y teulu a chynnal asesiad dechreuol dros 2 sesiwn gyda Juliet, Dafydd ei gŵr, Ethan a’r ci. Fe wnaethant i gyd gymryd rhan dda yn yr asesiad gan greu naratif o’r hyn a ddigwyddodd i bawb ohonynt fel sy’n dilyn:
Cyfarfu Juliet a Dafydd pan oedd hi yn 18 oed (mae Dafydd ychydig flynyddoedd yn hŷn) a roedd y ddau eisiau cael tŷ, priodi a magu teulu. Roedd Juliet bob amser wedi dymuno cael bywyd teulu ‘arferol’ ar ôl colli rhiant pan oedd yn ifanc. Cafodd Juliet a Dafydd broblemau yn beichiogi ac ar ôl ymchwiliadau a thriniaeth ffrwythlondeb am bron 6 mlynedd heb lwyddiant, roeddent wedi ceisio dygymod â meddwl na fyddent byth yn cael baban. Roedd hyn yn gwneud i Juliet deimlo ei bod yn fethiant fel menyw. Wedyn darganfu Juliet ei bod 4 mis yn feichiog a roedd hyn yn anodd iawn ei gredu. Roedd pawb wrth eu bodd ond roedd Juliet yn cael anhawster i ffurfio cwlwm gyda’r baban cyn ei eni gan ei bod yn ofnus y byddai rhywbeth yn digwydd ac y byddai’n ei golli. Yn ystod yr enedigaeth roedd pryderon am Ethan y baban a hefyd Juliet a roedd yr enedigaeth yn drawmatig gyda Ethan angen mynd i NICU a Juliet angen trallwysiad gwaed. Bu Juliet bron a marw. Cawsant ddod ynghyd o fewn 24 awr a’u rhyddhau i fynd gartref ychydig ddyddiau wedyn. Roedd Juliet yn ofnus iawn y byddai rhywbeth yn digwydd i Ethan ac roedd yn ei chael yn anodd iawn ffurfio cwlwm gydag ef. Roedd ymlyniad iach rhwng Dafydd ac Ethan. Teimlai Juliet wedi datgysylltu ac ar wahân ac mewn hwyliau isel. Aeth at ei meddyg teulu pan nad oedd hyn wedi newid ar ôl ychydig fisoedd. Roedd pawb ohonom yn deall hyn fel bod Juliet wedi profi trawma oedd wedyn arwain at iddi fod mewn hwyliau isel. Fe wnaethom i gyd gytuno ein bod yn rhannu’r gobaith y gallai Juliet ffurfio cwlwm ac ymlyniad iach gydag Ethan.
Dechreuwyd sesiynau wythnosol, gyda rhai ohonynt gyda Juliet ac Ethan ac eraill ar gyfer Juliet ar ei phen ei hun. Pan ddaeth Juliet ac Ethan gyntaf byddai Juliet yn ei roi ar lawr a byddai angen dweud wrthi am ymateb i’w giwiau/anghenion. Roedd yr holl ryngweithio yn swyddogaethol.
Gwahoddwyd y teulu hefyd i’n Grŵp Chwarae a Datblygu sy’n darparu chwarae dan arweiniad y baban a elwir yn Edrych, Aros a Rhyfeddu; Ymwybyddiaeth Ofalgar gyda rhieni a’r baban ac addysg seicolegol am ddatblygiad baban. Yn bwysig, mae hefyd ar gyfer rhieni sy’n teimlo’n fregus ac yn cael anhawster gyda’u babanod ac felly gall leihau’r ymdeimlad o arwahanrwydd. Digwyddodd hyn i’r teulu.
Yn y sesiynau therapi roedd yn amlwg er y gallai Juliet siarad yn ffeithiol am bethau ei bod yn llawer anos iddi fynegi sut y teimlai yn emosiynol. Rhannodd y therapydd brofiad rhyngoddrychol gyda Juliet a wnaeth ei helpu i deimlo ei chyflwr emosiynol a dechrau prosesu’r trawma a gafodd. Dros gyfnod bu newid yn y berthynas rhwng Juliet ac Ethan gyda Juliet yn ymateb i giwiau Ethan ac erbyn iddo fod yn flwydd oed roedd yn teimlo ac yn dangos cynhesrwydd a chariad tuag ato ac roedd llawer ennyd hyfryd rhyngddynt. Disgrifiodd Juliet ei theimladau tuag at Ethan fel “mae’n golygu popeth i fi” a “mae’n llenwi fy enaid”. Mae Juliet a Dafydd bellach yn rhannu’r gwaith o fagu a gofal Ethan yn gyfartal. Bymtheg mis yn ddiweddarach, caiff y sesiynau eu cynnal bob bythefnos ac mae Juliet a’i therapydd yn dechrau siarad am ba waith sydd ar ôl a dod â’r berthynas o ymddiriedaeth rhyngddynt i ben mewn ffordd iach.

